
Suġġett: Il-proġett tad-diga ta' Belo Monte fil-Brażil

Il-kostruzzjoni tad-diga ta' Belo Monte, fl-Amażonja, tqajjem tħassib serju fir-rigward tad-
drittijiet tal-popli indiġeni li jgħixu f'dik iż-żona. It-tribujiet Indjani jipprotestaw b'mod aħrax 
kontra l-qerda tal-għajxien tagħhom. Il-prosekuturi tal-Istat appoġġaw affermazzjonijiet li d-
drittijiet tal-popolazzjonijiet indiġeni fiż-żona li jiġu kkonsultati ma ġewx rispettati kif 
suppost.

Il-kwistjoni ġibdet l-attenzjoni f'livell internazzjonali, b'interventi inter alia mill-
Organizzazzjoni tal-Kummissjoni Inter-Amerikana tal-Istati Amerikani dwar id-Drittijiet tal-
Bniedem u mistoqsijiet matul l-Eżami Perjodiku Universali tar-rekord tad-drittijiet tal-
bniedem tal-Brażil konkluż riċentament fil-Kunsill tan-Nazzjonijiet Uniti għad-Drittijiet tal-
Bniedem.

Il-proġett ta' Belo Monte, flimkien ma' xi 30 proġett idroelettriku ieħor fir-reġjun tal-
Amażonja, fil-futur għandu jgħin biex jiżgura l-provvista tal-enerġija elettrika għall-
popolazzjoni u l-ekonomija tal-Brażil li dejjem qed jikbru. Huwa, madankollu, qed 
jikkontribwixxi wkoll għad-deforestazzjoni u għaż-żieda fl-isfruttament tar-reġjun tal-
Amażonja.

F'riżoluzzjoni dwar l-infrastruttura tad-digi fil-pajjiżi li qed jiżviluppaw adottata fis-
27 ta' Settembru 2011, il-Parlament Ewropew innota li l-proġett ta' Belo Monte se jikkawża 
ħsara kbira lill-ambjent u se jispostja lill-popli indiġeni.

Ir-Rappreżentant Għoli/il-Viċi President tal-Kummissjoni is-Sa Ashton iddeskriviet il-
kostruzzjoni tad-digi bħala kwistjoni domestika Brażiljana, iżda qalet li s-sitwazzjoni tal-popli 
indiġeni u d-drittijiet tagħhom huma indirizzati fid-Djalogu tad-Drittijiet tal-Bniedem bejn l-
UE u l-Brażil, li l-UE ppreparat kontribuzzjoni għall-protezzjoni tal-foresti f'żona li tmiss ma' 
Belo Monte u li l-ambjent u l-bidla fil-klima huma fil-qalba tas-Sħubija Strateġika bejn l-UE 
u l-Brażil.

F'dan l-isfond, u wkoll minħabba l-fatt li hemm xi involviment tan-negozji tal-UE (b'mod 
partikolari l-kumpanija tal-inġinerija Alstom) fil-proġett ta' Belo Monte, jistgħu l-Kunsill u l-
Kummissjoni:

- jispeċifikaw kif Belo Monte u l-kwistjonijiet usa' ta' proġetti ta' enerġija idroelettrika fir-
reġjun tal-Amażonja huma indirizzati fid-djalogi tad-drittijiet tal-bniedem u dawk politiċi 
mal-Brażil u x'reazzjonijiet irċevew?

- jgħidu kif dawn jevalwaw l-impatt ambjentali possibbli fil-livell globali tal-iżviluppi li 
għaddejjin fir-reġjun tal-Amażonja u l-possibilitajiet għall-UE li tiżvolġi rwol aktar attiv fl-
isforzi biex jitrażżnu l-impatti negattivi u jitħeġġeġ u jiġi ffaċilitat l-iżvilupp sostenibbli?

